
Voorlopige transcriptie 

Mijnheere, 

Desen morgen hier aengecoemen sijnde, verstae ick datt cappitein Renesse, 
commenderende tott Coeverden, naer Den Hagen is gegaen ende, opdatt 
U.Ed. d’eigentlicke gelegentheit moecht hebben van ’t goet datt tot Linghen 
aengehaelt is, ’twelck hij wil hebben, is t sulcx datter enighe wijnen 
gelorrendraeyt sijn’, d’welcke binnen Linghen koemende, in arrest sijn 
genoemen.  Off nu die soldaten van Coeverden meerder rechte tott dese beut 
hebben ofte die offitieren toe Linghen, is de geheele questie, ende behoert 
emmers niett toegelaten te werden datte soldaten van Coeverden ende 
andere de minste jurisdictie hun anmataghen binnen de stadt Linghen, ’twelck 
van sulcken consequentie sal sijn datt de Vreessche soldaten niet allene uth 
Coeverden, maer ock uth Bortaingnie, Bellinghwolde ende andere plaetsen 
onder sulck pretext die stadt souden ruineren ende Sijn Hoechgemelte 
Ex[cellen]tie ontrecken, ‘tgunt deselve aldaer toebehoert, waerover U.Ed. 
believen wil Sijn Ex[cellen]tie dese saecke kenbaer te maecken, ingevalle 
d’selve doer Renesse ofte anderen daervan werdt gesproecken ende anders 
niet, waerover ick mijn leven lanck blijve, mijnheere, U. Ed. dienstwilligen, 

S. van Haersolte 

Zwol, den 25e junii a. 1636 

[Adressering:] Aen Mijnheere, mijnheere van Zulicum, raedt ende secreta[ri]s 
van Sijn Ex[cellen]tie etc., in ’s-Gravenhage 

